
GOUVÈNÈ CUOMO ANONSE PWOGRAM REZISTANS BIZNIS BÒ LAK ONTARIO A 
AP AKSEPTE DEMANN KOUNYE A  

  
Gen jiska 30 milyon dola ki disponib pou pwojè rezistans nan Konte Cayuga, 

Jefferson, Monroe, Niagara, Orleans, Oswego, St. Lawrence ak Wayne ki te viktim 
inondasyon istorik la  

  
Peryòd demann nan ap ouvè jiska 31 Janvye 2020  

  
  
Jodi a, Gouvènè Andrew M. Cuomo te anonse peryòd demann nan pou Pwogram 
Rezistans Biznis Bò Lak Ontario a (Lake Ontario Business Resiliency Program) ouvè 
kounye a pou biznis ak lòt òganizasyon ki te sibi konsekans dirèk inondasyon istorik Lak 
Ontario ak Rivyè St. Lawrence la pi bonè ane sa a. Komisyon Inisyativ pou Rezistans 
ak Devlopman Ekonomik la (Resiliency and Economic Development Initiative 
Commission, REDI) mete disponib jiska 30 milyon dola pou soutni pwojè amelyorasyon 
imobilye nan biznis ki viktim yo ak lòt òganizasyon ki kalifye, ki gen dwa kalifye pou yo 
remèt yo jiska 50% kou pwojè yo, avèk yon sibvansyon maksimòm 200,000 dola.  
  
"Inondasyon istorik la sou rivaj Lak Ontario ak Rivyè St. Lawrence la te kite dega san 
presedan nan kontrekou li, epi nou rezève anpil resous pou ede garanti biznis ki viktim 
yo kapab fè reparasyon, refè epi yon fwa ankò pouse ekonomi rejyonal nou yo pou pi 
devan", Gouvènè Cuomo te deklare. "Pandan n ap kontinye konsantre sou efò 
rekonstriksyon ak rezistans ki enpòtan pou rejyon an, li esansyèl pou n mete finansman 
sa a disponib pou biznis yo poutèt li pral ofri soutyen ak soulajman finansye ki nesesè 
anpil epi ede tout kominote yo nan efò rekonstriksyon yo."  
  
Komisè Pwovizwa, Prezidan ak Direktè Egzekitif Jeneral yo nonmen pou Empire 
State Development lan ak Ko-Prezidan Komisyon REDI a, Eric Gertler te deklare, 
"Biznis yo se yon pati trè enpòtan nan vitalite yon kominote, epi rezistans yo esansyèl 
pou reyisit ekonomik alontèm yon rejyon. Nou mete tèt ansanm avèk tout pati enterese 
yo nan kad pwosesis REDI an, sa gen ladan kominote biznis la, pou garanti ekspètiz ak 
resous ki nesesè yo disponib non sèlman pou rebati, men pou rebati avèk yon estanda 
rezistans pi wo fas a tanpèt k ap genyen pi devan yo".  
  
Kandida ki kalifye yo gen pami yo pifò biznis prive, asosyasyon mèt kay, sèten 
òganizasyon ki pa gen bi fè pwofi, eksplwatasyon agrikòl, ak pwopriyetè plizyè lojman ki 
sèvi pou biznis ki chita nan zòn uit konte sa yo kouvri an. Lòt kondisyon ki genyen se:  
  

• Kandida yo dwe te viktim inondasyon ant 1ye Janvye 2019 ak 31 Oktòb 
2019, oswa, si yo pa t sibi dega dirèkteman epi gen ase finansman ki 



 

 

disponib, yo dwe demontre feblès yo devan dega poutèt inondasyon k ap 
genyen nan lavni.  

• Kandida yo dwe resevwa yon kontribisyon ekivalan lokal nan men 
minisipalite yo pou yon total omwen 5% fon asistans pwogram nan. 
Kontribisyon sa a gen dwa gen ladan, pami lòt bagay:  

o Rediksyon ak egzansyon nan taks, sa gen ladan nan men yon 
Otorite Devlopman Endistriyèl (Industrial Development Authority)  

▪ Eliminasyon frè gouvènman lokal yo pou kou pèmi ak frè ki 
nòmalman dwe peye yo  

▪ Depans dirèk gouvènman lokal yo nan kou enfrastrikti 
ki gen pou wè ak pwojè  

  
Pwojè envestisman ki kalifye yo dwe redui feblès kandida a fas a risk yo te viv yo 
pandan evènman kote dlo a te monte sou rivaj Lak Ontario, Rivyè St. Lawrence ak lòt 
vwa navigab toupre a tankou inondasyon oswa ewozyon. Men egzanp pwojè ki kalifye 
ki ta kapab genyen:  
  

• Monte ak oswa deplase, pi lwen sou tè a, enstalasyon ki pa depann de dlo 
tankou biwo, twalèt, magazen, restoran, pakin oswa garaj pou bato;  

• Monte/deplase enstalasyon ravitayman mam kabiran yo;  
• Konvèsyon an waf flotan oswa lòt waf ki pèmèt deplasman avèk nivo dlo 

yo (adapte avèk toude dlo wo ak ba) yon jan pou waf yo kapab monte a 
yon wotè minimòm;  

• Ranfòsman waf ki la deja yo gras a evalyasyon ak ranfòsman pwen 
koneksyon yo ant seksyon waf yo (abityèlman pwen ki pi fèb la nan 
konsepsyon yon waf); epi  

• Kenbe ak/oswa kreye bann vejetal bò dlo a.  
  
Demann yo dwe gen so lapòs ki make 31 Janvye 2020 pou pi ta. Demann yo ak direktiv 
yo pou pwogram nan, sa gen ladan lis konplè kondisyon pou pwojè yo, disponib sou sit 
wèb Empire State Development lan.  
  
Finansman an se yon eleman nan REDI Gouvènè Cuomo a, ki gen ladan yon komisyon 
ki gen plizyè ajans ki ap etidye fason pou ranfòse ensfrastrikti nan tout bò dlo Lak 
Ontario a epi an menm tan kore ekonomi lokal rejyon an. Atravè REDI a, Eta a te 
angaje jiska 300 milyon dola pou rebati bò rivaj yo, epi tou amelyore rezilyans nan 
rejyon ki ekspoze ak inondasyon nan tout Lak Ontario a.  

Lòt nouvèl disponib sou sitwèb www.governor.ny.gov 

